
Усё свой час мае

— Ведаеш, Лянок, я вось пра што разва­
жаю. Мы вучымся ўжо ў другім класе. І я 
кожны дзень з задавальненнем іду ў школу. 
Як ты думаеш чаму?

— Таму, Васілінка, што табе, як і мне, 
цікава вучыцца. Гэта ж так цудоўна — кож­
ны дзень даведвацца пра штосьці новае!

— Гэта правільна. Я вырашыла: калі вы­
расту, абавязкова буду працаваць у школе 
настаўніцай.

— А я буду, як мой тата, афіцэрам-пагра­
нічнікам.

Надаку́чыла — больш не хочацца.
Блука́ць — доўга хадзіць у пошуках чаго-
небудзь.
Кло́пат — рус.: забота.

Паслухайце верш. Як вы думаеце, кім хоча 
стаць хлопчык?

Хлопчык i лётчык
Янка Купала

— Мой мілы таварыш, мой лётчык,
Вазьмі ты з сабою мяне!
Я — ведай — вялікі ўжо хлопчык
I ўмею ўжо лётаць у сне.

Мне мама сягоння казала,
Што стукнула мне ўжо сем год.
Табе гэта, можа, і мала, 
А мне ляцець толькі ў палёт.

Мне ўжо надакучыла дома —
У дзіцячы хадзі адно сад,
А так паглядзеў бы, вядома, 
На іншы парадак і лад.

Вазьмі ж мяне, лётчык, хачу я 
Пабыць у людзях, паглядзець, 
Як месяц на небе начуе, 
Як блукае ў лесе мядзведзь,

Як свецяцца ночкаю зоры,
А днём не відаць іх чаму, 

Як рэчкі ў далёкія моры 
Ўлетку плывуць і ўзіму.

На моры зірнуць хоць раз вокам, 
Як ходзяць па іх караблі, 
Ляцеці далёка, высока 
Ды так пабываць і ў Крамлі...

Вось гэтак у добрым здароўі
Мы будзем ляцець і ляцець.
Вазьмі ж мяне, лётчык, з сабою, 
Не будзеш ты клопату мець!

1.	 З якімі словамі хлопчык звяртаецца да лёт-
чыка? 

2.	 Чаму ён лічыць лётчыка сваім таварышам?
3.	 Пра што марыць хлопчык? Прачытайце.
4.	 Што абяцае хлопчык лётчыку?
5.	 Падрыхтуйцеся і прачытайце верш выразна.

	Прачытайце загадкі. Пра якія прафесіі ў іх гаво­
рыцца?

1.	 Да зорак паляцеў, на зямлю 
	 з-за воблакаў глядзеў,
	 сонца абагнаў — 
	 зноў на зямлю стаў.

2.	 Краіна ведаў існуе.
	 Мне люба адкрываць яе 
	 дзяўчынкам, хлопчыкам штораз,
	 ведучы́ іх з класа ў клас.

3.	 Ніколі я не абміну,
	 людзей увагай ахіну́.
	 Калі дзе штосьці забаліць,
	 хваробу буду я лячыць. 

Паслухайце верш і адкажыце на пытанне, 
заключанае ў назве твора.

Хто пачынае дзень?
Эдзі Агняцвет

Раней за ўсіх устаў шафёр,
Пабег да гаража.
Не любіць соннай цішыні 
Гарачая душа!

Устане рана хлебапёк,
Адчуе смачны пах,
І пойдзе жытні свежы хлеб
З румянцам на шчаках.

Па-свойму радуе маляр
Прыроду і людзей:
Прыносіць колеры вясны
Вясёлы чарадзей.

Спытайся ў сонца і зямлі,
Спытайся ў чыстых рэк:
— Хто пачынае новы дзень?
— Рабочы чалавек.

1.	 Які настрой выклікаў у вас гэты верш?
2.	 Пра якія прафесіі гаворыць аўтар?
3.	 Чаму аўтар гаворыць, што новы дзень пачы-

нае рабочы чалавек?
4.	 Прачытайце верш выразна.

	Раскажыце аб прафесіях сваіх бацькоў.


